Է.Թումասյան. «Ստեղծելով այդ մարմինը` Հայաստանը կխախտի Աշխատանքի միջազգային կազմակերպության կոնվենցիան 

Հնարավոր է, որ առաջիկայում հայաստանյան ձեռնարկություններն ունենան աշխատավորների կողմից ընտրված ներկայացուցչական մարմին, եթե, իհարկե, Ազգային ժողովն ընդունի Աշխատանքային օրենսգրքում կառավարության կողմից առաջարկվող փոփոխությունները: 

Ըստ որոշ կարծիքների` սա փորձ է Հայաստանի արհմիությունների կոնֆեդերացիայից խլելու լիազորությունները: Սակայն կոնֆեդերացիայի նախագահ Էդուարդ Թումասյանն այս կարծիքը չի կիսում, թեպետ կառավարության հիմնավորման մեջ նշվում է, որ հիմնական գաղափարն է արհմիություններին զրկել, այսպես կոչված, մենաշնորհից, քանի որ աշխատավորության բոլոր հոգսերն արհմիությունների ուսերին են: Ելքը` ստեղծել մեկ այլ մարմին, որը կդառնա մրցակից արհմիություններին, այն է` աշխատավորների կողմից ընտրված ներկայացուցչական մարմին. «Մյուս պատճառաբանությունն էլ այն է, որ տվյալ ձեռնարկությունում ոչ բոլորն են արհմիության անդամ, և որպեսզի մյուսների շահերը պաշտպանող լինի, ուղղակի անհրաժեշտ է այդ մարմինը, - Panorama.am-ի հետ զրույցում ասաց Է.Թումասյանը:

Ըստ նրա` կոնֆեդերացիային, հակառակ այլ կարծիքների, այս որոշումն ավելի քիչ է  սպառնում, քան գործատուին ու պետությանը, քանի որ այդ մարմինը կարող է ստեղծվել, օրինակ, ինչ-որ քաղաքական ուժի կողմից` պետության կամ տվյալ ձեռնարկության դեմ քայքայիչ աշխատանք տանելու նպատակով: 

Բայց, միևնույն ժամանակ, այդ մարմինը փորձ է արվում հավասարեցնել արհմիություններին և, Է. Թումասյանի խոսքերով, իրենք հենց դրա դեմ են պայքարում, քանի որ անհասկանալի է, թե «ինչպե՞ս է ստացվում, որ իրավաբանական անձ հանդիսացող արհմիությունը, որն ունի օրենք և իր դիրքն ու տեղը` սահմանադրորեն, բերում-հավասարեցնում են օդից ստեղծված մարմնի հետ:

Ի դեպ, նա ամենևին էլ դեմ չէ, որ Հայաստանում ստեղծվեն այլ արհմիություններ, ինչպես աշխարհի շատ երկրներում (օրինակ, Ուկրաինայում գործում է երեք արհմիություն, որոնք մեկը մյուսի դեմ պայքարում են). «Բայց այդ մարմնին տալ մեզ հետ հավասար լիազորություններ ու իրավունքներ` սա է անընդունելի: Թեպետ բացի նրանից, որ մենք սրան դեմ ենք, սա նաև Աշխատանքի միջազգային կազմակերպության կոնվենցիայի խախտում է,- նկատեց ՀԱՄԿ նախագահը և որպես հիշեցում ավելացրեց, որ Հայաստանը ևս վավերացրել է այդ կոնվենցիան, որը թեև չի արգելում նման մարմնի ստեղծումը, բայց թույլ չի տալիս, որպեսզի այն արհմիությանը հավասարազոր իրավունքներ ունենա: 

Է.Թումասյանից հետաքրքրվեցինք նաև, թե ինչպե՞ս է այս փոփոխություններին արձագանքել Աշխատանքի միջազգային կազմակերպությունը: Պարզվեց, որ կոնֆեդերացիան ստացել է կազմակերպության փորձագետների տեսակետը, որում նշված է, որ իրենք պատրաստ են մասնակցել քննարկումներին. «Հուսամ, որ նրանց մասնակցությունը մայիսի 5-ին թեմային նվիրված ընդլայնված քննարկմանը, եթե, իհարկե, կառավարությունն առարկություն չունենա, կտա դրական արդյունքներ և փաթեթի երկրորդ ընթերցման ժամանակ այս բոլոր թերությունները կշտկվեն,- հավելեց նա: 

Աղբյուր` Panorama.am  30/04/2010 

